
sþ. 345. Tillaga til þingsályktunar [183. mál]
um rannsókn á aðbúnaði verkafólks í verbúðum og á vinnustöðum.

Flm.: Gunnar Jóhannsson, Eðvarð Sigurðsson.

Alþingi ályktar að kjósa fimm manna nefnd, sem rannsaki aðbúnað verkafólks
í verbúðum og á vinnustöðum, með sérstöku tilliti til öryggis og heilbrigðiseftirlits.

Sérstaklega skal nefndin rannsaka aðbúnað og alla aðstöðu þess fólks, sem
sækja verður atvinnu sína til fjarlægra staða um sumar- og vetrarvertíðir.

Nefndin skal gera ýtarlega skýrslu um störf sín og leggja fram tillögur til úr-
bóta varðandi þessi mál, ef rannsóknir hennar upplýsa, að þess sé þörf.

Nefndin kveður sér til aðstoðar fulltrúa frá Alþýðusambandi Íslands, frá verka-
lýðsfélögum viðkomandi staða, frá Vinnuveitendasambandi Íslands og frá Vinnu-
málasambandi samvinnufélaganna.

Nefndin skal ljúka störfum fyrir ársbyrjun 1964.

Greinargerð.
Flestir eru sammála um, að hin mesta nauðsyn sé á því, að allur aðbúnaður

og öryggi á vinnustað sé sem beztur og að öll aðstaða verkafólks á vinnustaðnum
sé í sem fullkomnustu lagi. A þetta virðist þó allmikið skorta.

Þrátt fyrir það, að til séu lög um öryggi á vinnustöðum og þrátt fyrir það, að
ákveðið sé í lögum þessum, að haft skuli öruggt eftirlit með hvers konar vélum og
tækjum, sem notuð eru við vinnu, virðist ekki draga mikið úr slysahættunni. Margt
bendir til þess, að þau slys, sem orðið hafa, hafi orðið vegna lélegs útbúnaðar og
ónógs eftirlits af hendi þeirra aðila, sem það höfðu á hendi. Oft og tíðum sýnir
verkafólkið sjálft ekki nægilega mikla aðgæzlu í meðferð véla og annarra tækja og
eykur þar með slysahættuna.



Á hverju ári koma fyrir óhugnanleg slys, sem í mörgum tilfellum hafa valdið
varanlegri örorku, og önnur, sem leitt hafa af sér dauða viðkomanda.

Menn eru sammála um, að allt beri að gera, sem í mannlegu valdi stendur, til
þess að forðast slysin. En því miður hefur allt of lítið verið gert til varanlegra úr-
bóta á þessu sviði. Þrátt fyrir ítrekaðar áskoranir frá ýmsum aðilum um að herða
eftirlit við meðferð hinna margvíslegu véla og tækja og með þvi, að á vinnustöðum
sé i einu og öllu fylgt gildandi lögum og reglugerðum, virðist þar mörgu vera ábóta-
vant. Með aukinni véltækni vex slysahættan, sem aftur á móti krefst strangara
eftirlits af hendi öryggiseftirlitsins og öruggari útbúnaðar af hendi vinnuveitenda.

Atvinnuvegum okkar er þannig háttað, að á hverju ári þarf fjöldi fólks að sækja
atvinnu sína til staða langt frá heimilum sínum. Aðbúnaður þessa fólks er á margan
hátt mjög ófullkominn. Þannig er t. d. ástatt í mörgum tilfellum um það fólk, sem
leitar til síldarsöltunarstöðvanna og síldarverksmiðjanna á Norður- og Austurlandi.

Margir atvinnurekendur virðast oft og tíðum hafa það eitt i huga að safna að
sér sem flestu verkafólki, án þess að skeytt sé um það, hvort verkafólkið kann að
bera mikið eða lítið úr býtum, og án þess að þeir hafi viðunandi möguleika til að
veita þessu fólki viðhlítandi skilyrði með húsnæði, fæði og aðra nauðsynlega þjón-
ustu. Á sumum þessara staða, t. d. á Siglufirði og Raufarhöfn, verða atvinnurek-
endur þó að sjá föstu starfsfólki, sem er aðkomandi, fyrir húsnæði án endurgjalds,
enda er þar um ákvæði í kaupgjaldssamningum verkalýðsfélaganna á staðnum.
Sumt af þessu húsnæði er langt frá því að vera viðunandi, t. d. gamlir timburhjallar,
þar sem er gífurleg eldhætta. Margt af þessu fólki verður sjálft að sjá sér fyrir
fæði, en á því geta oft verið miklir örðugleikar. Mörg dæmi eru þess, að fólk, sem
farið hefur norður í atvinnu, hefur hvergi getað komið sér fyrir og orðið að liggja
í óinnréttuðum geymsluskúrum eða jafnvel legið við í tjöldum. Komið hefur fyrir,
að menn hafa hrökklazt burt vegna vöntunar á viðunandi húsnæði og fæði og þar
með máske tapað af sumarvinnunni. Þess skal þó getið, að þar mun aðallega hafa
verið um óráðið fólk að ræða.

Ekki mun ástandið í sjávarplássunum hér við Faxaflóa og í Vestmannaeyjum
vera til fyrirmyndar, hvað þetta snertir. Það mun hafa verið algengt, að menn, sem
ráðnir voru til verstöðvanna, urðu að greiða ótrúlega háa húsaleigu, oft og tíðum
visst gjald fyrir rúmstæðið á mánuði. Í hverju herbergi voru máske upp undir 10
manns án nokkurra sérstakra þæginda. Fæði urðu margir að útvega sér sjálfir og
greiða fyrir það ótrúlega hátt verð.

Á þessu ófremdarástandi hefur einhver breyting orðið til bóta. ÞÓ er það al-
gengt um íbúðir vermanna, sem byggðar eru yfir vinnuplássinu, að þar sé léleg eða
jafnvel engin einangrun á milli svefnslaðar og vinnustaðar og aðstöðu til lostræst-
ingar mjög ábótavant. Öllu heilbrigðiseftirliti er þarna mjög áfátt. Lykt af veiðar-
færum og fleira blandast oft og tíðum saman við kolsýru og aðrar óhollar loftteg-
undir og getur því haft alvarlegar afleiðingar fyrir heilsu þess fólks, sem þar dvelst.

Að dómi þeirra, sem til þekkja, er það hin mesta nauðsyn, að öryggiseftirlit
ríkisins og heilbrigðisyfirvöld viðkomandi staða láti þessi mál til sín taka og fyrir-
skipi nauðsynlegar úrbætur.

Um öryggi og aðbúnað á öðrum vinnustöðum, svo sem við byggingarvinnu,
bæjarvinnu og hafnarvinnu, væri að sjálfsögðu margt hægt að segja. Vitanlega er
þar mörgu ábótavant og á annan hátt en æskilegt getur talizt, enda hefur byggingar-
vinnan og hafnarvinnan (losun og lestun skipa) ekki farið varhluta af margs konar
slysum og óhöppum. Þá verður og að telja, að aðbúnaður þess fólks, sem þessa
vinnu stundar, sé í mörgum tilfellum lítt sæmandi, að því er varðar mat- og kaffi-
stofur.

Um aðbúnað þess fólks, sem hefur aðalvinnu sína við iðju og iðnað og fleiri
þess háttar störf, mun verða greint nánar í framsögu, en þar mun í mörgum tilfellum
vera mörgu ábótavant, bæði að þvi er varðar öryggi og annan útbúnað.

Slys við margs konar vinnu hérlendis virðast vera óhugnanlega mörg. Úr þessu
þarf að bæta. En það verður ekki gert nema með auknu eftirliti af hendi hins opin-
bera, með auknu aðhaldi af hendi verkalýðssamtakanna og með samkomulagi við
viðkomandi atvinnurekendur.

Þingsályktunartillaga þessi er flutt í trausti þess, að samkomulag náist um raun-
hæfar úrbætur á þessu ástandi.


